. - Rl
Impemtur Gustmjanu
I i"

.r‘ o

e

e b

=

w"'"_‘_:-

Noel Muscat ofm

Knejjes Antiki meqruda f’Gerusalemm

Il-belt ta’ Gerusalemm
thares fiha diversi Knejjes u
Santwarji marbutin mal-
grajjiet tal-fidwa. Dawn
il-Postijiet Qaddisa gew
imharsa matul l-ewwel zewg
sekli tal-era Kristjana mill-
komunita Lhudija-Kristjana
li kienet tifforma 1-Knisja-
Omm ta’ Gerusalemm.
Meta mbaghad intemm iz-
zmien tal-persekuzzjonijiet
tal-Imperu Ruman, u
l-Imperatur Kostantinu,
bl-editt ta’ Milan fi Frar
tas-sena 313 ta l-liberta
lir-religjon Kristjana, u
spec¢jalment wara li ommu
Elena zaret 1-Art Imqaddsa
fis-sena 326, wara li binha
Kostantinu kien iddikjara
1-Kristjanezimu bhala
religjon uffi¢jali fl-Imperu
wagqt il-Konc¢ilju ta’ Nicea
(325), fl-Art Imgaddsa beda

;fp.;_‘ “ ﬂ" 17}

w1

perjodu ta’ bini ta’ Knejjes
u Bazili¢i importanti,
b'mod partikulari 1-Bazilika
tal-Qabar ta’ Kristu
f’Gerusalemm, il-Bazilika
tan-Nativita f’Betlehem,

u l-Bazilika tal-Eleona fuq
1-Gholja taz-Zebbug.

Dan l-ewwel perjodu ta’
fjoritura ta’ Knejjes wassal
biex 1-Art Imqaddsa ssir
kollha kemm hi Kristjana,
matul il-perjodu tal-Imperu
Bizantin, li beda minn meta
Kostantinu mexxa l-kapitli
tal-Imperu minn Ruma ghal
Bizanzju (Kostantinopli)
fis-sena 330 u tawwal

sa ma l-Art Imqaddsa
ghaddiet taht id-dinastija
Musulmana bir-rebhiet ta’
‘Omar ibn al-Khattab tal-
Kaliffat Rashidun, li dahal
Gerusalemm fis-sena 638

wara li I-belt giet ceduta
mill-Patrijarka Sophronios,
perjodu segwit mill-kaliffat
tal-Umajjadi. Fdin l-era
Bizantina l-Art Imqaddsa
u l-Gordanja imtlew bi
Knejjes u Monasteri, li
1-fdalijiet taghhom instabu
mill-arkeologi, 1-aktar
permezz tal-hidma tal-
Frangiskani tal-iStudium
Biblicum Franciscanum

ta’ Gerusalemm, li ilhom
seklu jaghmlu skavi ta’ siti
Kristjani ﬁl-Gordanja, u
llum il-gurnata permezz ta’
skavi li jsiru minn arkeologi
Israeljani u kollaboraturi
internazzjonali fid-diversi
siti arkeologici f’Israel.
Mument iehor importanti
ta’ bini ta’ knejjes fil-perjodu
tal-hakma Bizantina kien
dak ta’ zmien l-Imperatrici

Gerusalemm fil-Mappa ta’ Madaba

Eudocia, mart l-Imperatur
Teodosju II. Din ghexet
Gerusalemm mis-sena 444
sa ma mietet fis-sena 460.
Eudocia kabbret u sahhet
il-hitan tal-belt, u waqqfet il-
Knisja ta’ San Stiefnu fuq it-
tramuntana ta’ Gerusalemm,
fejn illum hemm I-Ecole
Biblique Francaise tad-
Dumnikani.

Kien f'dan il-perjodu ta’
dominazzjoni Bizantina

li sehhu r-rewwixti tas-
Samaritani kontra I-Insara
Bizantini fis-snin 484-573,
u l-aktar ir-rewwixta tas-

=

sena 529, li fiha nqerdu
bosta mill-Knejjes mibnija
fl-era Kostantinjana. Wara
li I-Bizantini rnexxielhom
jistabilixxu I-ordni nassistu
ghal perjodu iehor ta’ bini
ta’ Knejjes, 1-aktar taht
l-Imperatur Gustinjanu I
(527-565). L-aktar knejjes
maghrufin li ghadhom
weqfin sal-lum kif bnihom
Gustinjanu huma 1-Bazilika
tan-Nativita f' Betlehem

(li Gustinjanu ordna li
tinbena flok il-Bazilika
Kostantinjana) u I-Knisja
u l-Monasteru ta’ Santa

Katerina ta’ Lixandra

taht il-muntanja Sinaj.
Gustinjanu, izda, bena
Knisja ohra importanti
f’Gerusalemm, li llum ma
ghadhiex tezisti. Din kienet
il-Knisja ta’ Marija, Omm
Alla, imsejha bl-isem Grieg
Nea Theotékos, appuntu
1-Knisja ta’ “Omm Alla
1-Gdida.” Sfortunatament
din il-Knisja kienet giet
meqruda matul l-invazjoni
tal-Persjani fis-sena 614, u
baqghet imgarrafa u qatt
ma nbniet mill-gdid, hekk

li mal-medda tas-sekli
ntesiet ghal kollox. Kien biss
wara 1400 sena, li nstabu xi
fdalijiet taghha fil-1977 mill-
arkeologi Israeljani Nahman
Avigad u Yoram Tsafrir.

Xhieda antiki dwar
il-Knisja ta’ Nea Theotokos

Il-knisja ta’ Nea Theotdkos
inbniet fit-tmiem tat-triq
ewlenija ta’ Gerusalemm fi
zmien il-Bizantini, jigifieri
t-triqg Rumana jew Cardo
Maximus, li kienet tagsam
il-belt pagana li kien bena
l-Imperatur Alio Adrijanu
fis-sena 135, u li kien
semmieha Alia Capitolina.
Fdin it-triq principali li
kienet tagsam il-belt mit-
tramuntana san-nofsinhar,
u li fdalijiet taghha wiehed
jista’ jarahom fil-Kwartier
Lhudi ta’ Gerusalemm
l-antika, wara skavi li saru
fl-istess Kwartier, kont issib
proprju fic-centru 1-Bazilika
tal-Qabar ta’ Kristu. Aktar
lejn in-nofsinhar, kwazi



fit-tarf tal-Cardo Maximus,
illum Habad Street, inbniet
il-Knisja tan-Nea Theotdkos,
li kienet tinsab fuq I-gholja
tal-punent quddiem
l-ispjanata tat-Tempiju, li
lejha kienet thares 1-abside
ta’ fuq wara ta’ din il-
Knisja. In-Nea Theotdkos
giet ikkonsagrata fI-20 ta’
Novembru tas-sena 543.
It-tifkira tal-Prezentazzjoni
tal-Vergni Marija fit-Tempju
nhar il-21 ta’ Novembru
tfakkar proprju din il-grajja
storika.

L-istorici kienu jafu bl-
ezistenza ta’ din il-Knisja
l-aktar wara li fl-1884
instabet mappa tal-Art
Imqaddsa fil-muzajk
tal-paviment tal-Knisja
ta’ San Gorg f’Madaba,

il-Gordanja. Din kienet
Knisja li nbniet bejn is-snin
542 u 570. Din il-mappa
kbira fuq il-paviment fil-
fatt tirrapprezenta l-belt
Bizantina ta’ Gerusalemm
fil-kuntest tal-Art Imqaddsa,
u nilmhu f'din il-mappa
1-Knisja ta’ Nea Theotdkos,
li turina allura l-perjodu

li fih inbniet il-Knisja ta’
Madaba u saret din il-
mappa. Madaba kienet belt
importanti fil-Gordanja,

li fiha kien hemm skola ta’
muzajcisti. Fil-belt instabu
diversi fdalijiet ta’ muzajci
Bizantini, kif instabu fil-
Gordanja kollha kemm hi,
l-aktar bil-hidma tal-mibki
arkeologu Frangiskan

Patri Michele Piccirillo
OFM (f 26 ta Ottubru
2008). Minhabba I-herba li

halliet warajha l-invazjoni
tal-Persjani fis-sena 614

u wkoll minhabba I-fatt li
1-Umajjadi kienu nehhew

xi motivi ta’ figuri mill-
muzajk, li ghall-Musulmani
kienu projbiti, u wara li
Madaba giet meqruda minn
terremot fis-sena 746, din
il-Knisja spiccat imgarrfa u
abbandunata. Ghalkemm il-
muzajk inkixef fl-1884, waqt
li 1-Knisja tal-lum kienet qed
tinbena, ir-ricerka fuq dan
il-muzajk saret biss fl-1896.
Fis-snin tal-ewwel nofs
tas-seklu 20 partijiet kbar

ta’ din il-mappa fil-muzajk
sfortunatament sofrew
hsarat minhabba nirien, u
minhabba l-umdita u r-rifs
tar-riglejn tan-nies fil-Knisja
ta’ San Gorg. Kien biss fl-
1964 li d-Deutscher Verein

a Theotokos

Fdalijiet tan-]




" Michele Piccirillo

zur Erforschung Paldstinas,
l-asso¢jazzjoni Germaniza
ghall-Esplorazzjoni tal-
Palestina ndahlet biex
issalva l-mappa muzajkata,
u tqabbdu l-arkeologi Heinz
Ciippers u Heinrich Brandt
biex jirrestawrawha.

B’fortuna kbira l-parti
tal-mappa li tirrapprezenta
I-belt ta’ Gerusalemm
baqghet imharsa. Ninnutaw
fic-centru taghha I-isem
Grieg IEPOYZA[AHM].
Hemm diversi postijiet
tal-belt qaddisa li huma
immarkati, fosthom il-
Bieb ta’ Damasku, il-Bieb
ta’ San Stiefnu, il-Bieb
tad-Deheb, il-Bieb ta’
Sijon, il-Knisja tal-Qabar
ta’ Kristu u 1-Knisja tan-
Nea Theotékos. Jidher
ukoll il-Cardo Maximus
bil-kolonni tal-gnub. Iz-
zewg knejjes principali
huma rapprezentati bmod
promimenti, hekk li nithmu
li kienu knejjes kbar u
importanti f’Gerusalemm
Bizantina.

Ghandna deskrizzjoni tal-
Knisja tan-Nea Theotokos
minn Procopios ta’ Cesarija,

li kien l-istoriku fil-palazz
imperjali ta® Gustinjanu.
Dan jikteb: “F'Gerusalemm
[I-Imperatur Gustinjanu]
iddedika santwarju lil Omm
Alla, li 1-ebda knisja ohra
ma tixbhu fid-dags. In-nies
isejhu din il-Knisja bl-isem
ta’ Knisja I-Gdida (Nea)”” Din
ix-xhieda li jaghti Procopios
dwar l-ezistenza ta’ din il-
Knisja li kienet maghrufa
ghall-kobor taghha hi
l-eqdem li ghandna u li
turina l-evidenza li din
kienet Knisja maghrufa sew
f’Gerusalemm tal-perjodu
Bizantin.

L-isforzi biex
tinstab il-Knisja ta’
Nea Theotdkos

Fost l-istorici kien hemm
min kien jidentifika I-Knisja
ta’ Nea Theotokos mal-
Moseka ta’ Al-Agsa, li hemm
fuq l-ispjanata tat-Tempju,
proprju faccata tal-fdalijiet
arkeologici tan-Nea. Ir-
raguni tista’ tkun li n-Nea
Theotékos, fit-tradizzjoni
Kristjana Orjentali, giet
marbuta mal-grajja apokrifa
tal-Prezentazzjoni ta’ Marija
fit-Tempju. Xaktarx ukoll
ghaliex il-Kaliff Umajjad
Al-Walid I (705-715), li bena
1-Moskea ta’ Al-Agsa, bnieha
fi stil bazilikari, b'seba’ navati
mifrudin mill-kolonni,
proprju kif kienu jinbnew
il-bazili¢i Bizantini. L-istess
Kaliff kien dak li kien
ittrasforma I-Knisja ta’ San
Gwann Battista ta’ Damasku

t’Moskea, kif ghadha sal-
lum, u ghaldagstant kien
hemm min kien jahseb

li anke n-Nea Theotdkos
kienet inbidlet fil-Moskea
ta’ Al-Agsa. Imma nafu
wkoll li I-Musulmani ma
tantx kienu jbiddlu I-Knejjes
Insara f’Moskej, u li fi zmien
il-Bizantini l-ispjanata tat-
Tempiju, fejn kien hemm
it-Tempju tal-Lhud meqrud
minn Titu fis-sena 70

w.K., kienet abbandunata

u I-Kristjani qatt ma bnew
knejjes fugha. Fuq kollox
Procopios u x-xhieda kollha
tal-era Bizantina qatt ma
jghidu li I-Knisja tan-Nea
kienet tinsab fuq l-ispjanata
tat-Tempju, imma pjuttost li
kienet tinsab fuq ix-xaqliba
tal-Ibi¢ tat-Tempju, fuq it-
tarf tal-Belt 1-gholja.

Kien lejn tmiem is-seklu

19 li, waqt li kien qieghed
jinbena l-ospizju (illum
Hotel) tal-Lhud Sefarditi
fil-Kwartier Lhudi ta’
Gerusalemm, hargu ghad-
dawl xi fdalijiet antiki

fuq din ix-xaqliba faccata
tal-ispjanata tat-Tempju.
L-iskavi saru mill-arkeologu
Dumnikan Patri Louis-
Hugues Vincent OP (1872-
1960) tal-Ecole Biblique.
Dan kixef xi hitan u
pavimenti tal-muzajk. Ir-
rizultati tas-sejba tieghu gew
ippubblikati fl-1914, u kien
hu li issuggerixxa li dawn
kienu 1-fdalijiet tal-Knisja
ta’ Nea Theotokos. Imma
billi kienu ged jinstabu
diversi fdalijiet ohrajn simili
fil-Kwartier Lhudi, li kienu



kollha fdalijiet ta’ bini nobbli
tal-era Bizantina, it-tezi ta’
Vincent ma sabitx aktar
sostenituri.

Meta Israel okkupa l-Belt
il-Qadima ta’ Gerusalemm
fil-Gwerra tal-1967, mall-
ewwel saru skavi intensivi
fil-Kwartier Lhudi.

Dawn l-iskavi tmexxew
mill-arkeologu Israeljan
Nachman Avigad. Dan
skopra parti minn hajt
ohxon li kien twil aktar
minn 40 pied, u li kien
datat ghall-epoka Bizantina
tardiva, jigifieri ghas-seklu
6. Il-hajt jihder imponenti,
ghax hu ohxon xi 20 pied
u inbena fuq il-blat samm.
Fuq barra ghandu gebel
kbir u gawwi filwaqt li fuq
in-naha ta’ gewwa l-knaten
huma izghar. Imma l-aktar
element importanti kien li
nstabet abside li thares lejn
il-lvant, sinjal car ta’ Knisja,
billi I-knejjes Bizantini

kellhom il-faccata lejn il-
punent u l-fond nofs tond
(abside) lejn il-lvant. Bl-
ghajnuna tad-deskrizzjoni ta’
Procopios u tal-evidenza li
tezisti fil-mappa ta’ Madaba
wiehed seta’ jikkonkludi

li kienet insabet parti
mill-Knisja antika ta’ Nea
Theotdkos. Xaktarx ukoll

li 1-Knisja, li kienet kbira
hafna, kellha tliet absidi,
jigifieri l-abside centrali u
zewg absidi izghar wahda
kull naha. Avigad sab parti
mill-abside tat-tramuntana.
Hu sab ukoll xi hitan
qawwija li kienu X’aktarx
support tal-pedamenti tal-
istess Knisja, li kif ghidna,
kienet kbira hafna. Aktar
lejn il-punent, bejn il-
Kwartier Lhudi u l-Kwartier
Armen, Avigad sab ukoll
fdalijiet ta’ pavimenti tal-
irham, li hu kkonkluda li
kienu x’aktarx parti mill-
faccata jew atrium tal-Knisja
Bizantina. Normalment

il-knejjes Bizantini kien
ikollhom bitha kwadrata
quddiem il-fa¢cata, imdawra
minn kolonni, li kont tidhol
minnha biex imbaghad
tghaddi mill-bieb ewlieni
tal-Knisja.

Aktar tard l-arkeologi
Israeljani komplew xi skavi
barra mis-swar tas-sezzjoni
tal-Kwartier Lhudi ta’
Gerusalemm. Huma sabu
fdalijiet antiki anke barra
mill-hitan tal-belt. Dawn
kienu jikkonsistu f’gebel
kbir li nstab lejn il-punent
tal-Bieb tad-Demel, u li

kien fi gbil perfett mal-
partijiet I-ohrajn tal-Knisja

li kienu nstabu qabel. Fil-fatt
l-arkeologi sabu I-kantuniera
tax-xlokk tan-Nea Theotdkos.
Din il-parti tal-Knisja tohrog
barra mis-swar tal-belt u
tidher li tistrieh fuq bazi
kwadrata ta’ gebel samm li
hu mqabbad mal-blat ta’ taht
is-sur. B’hekk din is-sezzjoni

tal-Knisja tidher li tistrieh
fuq pedamenti li jinzlu fil-
fond fil-blat, billi fuq din in-
naha hemm dizlivell gawwi
tal-gholja tal-punent li fugha
kienet mibnija 1-Knisja ta’
Gustinjanu. Jidher ¢ar li
hemm differenza bejn il-
gebel tal-Knisja nnifisha u
dak tal-pedamenti ta’ tahtha.
II-knaten tal-Knisja huma
akbar, aktar mahdumin

u imponenti. Jidher li din
iz-zona li tohrog barra
mis-swar kienet l-abside
tan-nofsinhar tan-Nea
Theotokos. Irridu niftakru li
s-swar tal-belt kif narawhom
illum inbnew fil-bidu
tas-seklu 16, u ghalhekk
ghattew u ghaddew minn
fuq fdalijiet aktar antiki, bhal
fil-kaz li qed insemmu. Il-
hajt tan-nofsinhar tal-Knisja
kien mibni biex mieghu
iserrah diversi binjiet ohrajn,
li instabu I-pedamenti
taghhom, fosthom xi ospizji
li Procopios jghidilna li
Gustinjanu kien bena
mal-Knisja. Dawn l-ospizji
kellhom I-iskop li jilgghu

fihom il-pellegrini li

kienu jzuru 1-Knisja, kif
ukoll kienu jservu bhala
infermerija ghall-morda

u l-foqra. Meta I-Pellegrin
Anonimu ta’ Piacenza zar
Gerusalemm fis-sena 570,
hu jikteb li f’Santa Marija
1-Gdida kien hemm numru
kbir ta’ rhieb, kif ukoll
ospizji ghall-irgiel u nisa
baktar minn tlitt elef sodda
ghall-morda.

F1-1976 Avigad, waqt skavi
taht is-swar tal-Belt 1-antika
ta’ Gerusalemm, sab ukoll
kumpless ta’ mini taht

l-art li kienu x’aktarx swali
sotterranji bil-volta fughom.
Dawn, fil-fatt, kienu diga
nstabu minn Charles Warren
tal-Palestine Exploration
Fund f-1867-1870, u jidhru
li kienu jaghmlu parti minn
kumpless ta’ bini li kien parti
mill-binja ta’ Nea Theotdkos,
u li kien jifforma ambjenti
fl-istess pedamenti tal-
Knisja. Dawn il-mini, izda,
imbaghad bdew jintuzaw
bhala gwiebi kbar tal-ilma
tax-xita.

Wagqt prezentazzjoni li
Avigad kien ta f’tahdita
pubblika fl-okkazjoni tas-
Seventh World Congress of
Jewish Studies, hu sostna

li f'dawn il-mini taht in-
Nea Theotdkos hu kien sab
iskrizzjoni bil-Grieg li fiha
hemm imnaqqax l-isem ta’
Gustinjanu. Ghalkemm din
l-iskrizzjoni giet datata ghal
perjodu wara l-qerda tal-
Knisja, hi prova li tghidilna
li I-binja originali kienet
saret fi Zzmien l-Imperatur
Gustinjanu [, u hi prova li
dik il-binja kienet proprju
1-Knisja ta’ Nea Theotokos.

Ghandna prova tal-
awtenticita tal-iskavi
arkeologici li saru fis-sit

ta’ din il-Knisja fil-kitba

li hallielna I-istoriku
Procopios: “[Gerusalemm|]
hi mibnija prin¢ipalment
fuq gholjiet. L-Imperatur
Gustinjanu kien ta ordnijiet
li [n-Nea] kellha tinbena
fuq l-aktar parti gholja, u
specifika kemm din il-binja
kellha tkun twila u wiesgha,
kif ukoll dettalji ohrajn.
Imma xorta wahda ma
setghux itemmu din il-binja
fuq il-progett li kien fassal
l-Imperatur. Ghax billi kwart
mill-Knisja li kien ihares
lejn in-nofsinhar u lejn il-
lvant kien maqtugh fl-arja,
il-bennejja waslu ghal din
il-konkluzjoni. Huma bnew
pedamenti barra [mill-parti
li fiha 1-gholja kienet taqa’
lisfel] u mbaghad bnew
struttura li kienet toghla
sal-livell tal-blat [li hemm
fil-quécata tal-gholja]. U



meta waslu f'dan il-livell

huma bnew volti biex isahhu

I-hitan ta’ fughom, u hekk
ghaqqdu din il-binja ta’

taht mal-pedamenti I-ohra
tal-Knisja. Hekk il-Knisja
hi mibnija parti fuq il-

blat samm u parti ohra hi
mwiezna fl-arja minn din
iz-zjieda artifi¢jali tal-gholja
bil-qawwa tar-rieda tal-
Imperatur”

Procopios ikompli jikteb
dwar id-diffikultajiet
enormi li sabu l-bennejja

u l-arkitetti, biex igorru
tunnellati ta’ gebel minn
distanzi kbar lejn is-sit li
fuqu kellha tinbena 1-Knisja.
Jghidilna li biex isaqqfu
1-Knisja, li kellha korsija
wiesgha hafna, kellhom
ifittxu biex isibu injam
tajjeb minn boskijiet barra
1-Art Imqgaddsa u jgorru
tronki kbar ta’ sigar biex
minnhom jahdmu t-travi
twal u qawwija li kellhom
sahha bizzejjed biex iwieznu

s-saqaf. Il-kolonni kbar
tal-Knisja wkoll kellhom
jinhadmu u jingiebu

minn regjuni fil-boghod,
billi I-ebda barriera qrib
Gerusalemm ma fiha gebel
iebes bizzejjed biex ikun
jista’ jinhadem f’kolonni li
jkunu jifilhu binja ta’ dawk
id-dimensjonijiet. Meta
mbaghad il-Knisja ta’ Nea
Theotékos sfat meqruda,
hafna minn dawn il-kolonni
u tizjin iehor ittiehdu mill-
hakkiema Musulmani ta’
Gerusalemm biex intuzaw
fil-bini tal-Moskea ta’
Al-Agsa u tal-Koppla
tal-Blata, hekk li n-Nea
Theotékos saret barriera

li minnha ittiehed kwazi
kollox u spi¢cat minsija u
mobhbija ghal mijiet ta’ snin.
F’Gerusalemm instabu
diversi gebliet imxerrdin
fil-bini li fihom imnaqqxin
slaleb Bizantini u s-simboli
tal-Alpha u 1-Omega, li
kollha jindikaw li dawn
setghu kienu gebel li kien

parti mill-iskultura li

kienet izzejjen din il-Knisja
monumentali.

L-arkeologu Israeljan

Oren Gutfeld ikkonkluda,
mill-iskavi li kien ghamel
Avigad, li Gustinjanu kien
estenda 1-Cardo Maximus
lejn in-nofsinhar biex din
it-triq principali tal-belt
tasal ukoll sal-Knisja ta’ Nea
Theotdkos, u tkun triq li fiha
setghu jsiru purcissjonijiet
solenni mill-Bazilika tal-
Qabar ta’ Kristu sa din il-
Knisja, kif ukoll sal-Knisja
tal-Appostli, li I-arkeologi
jemmnu li kienet tezisti
fuq is-Sijon Kristjan, fil-
kumpless tal-Knisja tal-
Hagia Sion, u li antikament
kienet timmarka centru

ta’ komunita Lhudija-
Kristjana.

Jidher ukoll li Gustinjanu
kellu l-iskop li jipprezenta
n-Nea Theotokos bhala

rapprezentazzjoni gdida u
simbolika tat-Tempju tal-

Lhud li kien bena Salamun,
u li kien gie meqrud mir-
Rumani fis-sena 70 w.K.
Filwaqt li l-ispjanata tat-
Tempiju thalliet herba u
abbandunata mill-Bizantini,
Gustinjanu ikkoncentra
l-attenzjoni fuq I-gholja tal-
punent li hemm faccata tal-
Hajt tal-Punent tat-Tempju,
u li tinkludi 1-Gholja ta’
Sijon, bil-Knisja ta’ Hagia
Sion, biex hekk jinsisti li
l-veru Tempju issa kien dak
iddedikat lill-Vergni Marija,
li tidher bhala t-Tempju ta’
Alla, ikkonsagrat biex jilqa’
fih 1-Arka tal-Patt il-gdid.
Dan is-simbolizmu kien
certament qawwi, meta
nithmu l-importanza li
1-Knejjes Orjentali jaghtu
lill-festa tal-Prezentazzjoni
ta’ Marija fit-Tempju.

Hi hasra li fadal biss ftit
tifkiriet fil-gebel ta’ din il-
Knisja imponenti li kienet
tiddomina fil-binja urbana
tal-Belt ta’ Gerusalemm
fl-era Bizantina. Il-fdalijiet li
kixfu I-arkeologi mhumiex
miftuhin ghall-pubbliku,
billi jinsabu taht binjiet
aktar recenti fil-Kwartier
Lhudi ta’ Gerusalemm
l-antika. Illum il-gurnata
1-fdalijiet ta’ Nea Theotdkos
huma maqtughin mis-swar
Ottomani u t-terrapien ta’
zmien il-Kru¢jati, u huma
parzjalment mghottija
mill-parkegg tal-karozzi
tar-residenti tal-Kwartier
Lhudi. Il-kantuniera tal-
Knisja li tinsab barra
mis-swar issa wiehed jista’
jaraha fil-qalba ta’ gnien
arkeologiku li jifforma

Prezentazzjoni ta_Marija fit-Tempju

l-hekk imsejha “strixxa
hadra” li ddawwar is-swar ta’
Gerusalemm l-antika. Din
il-parti tal-gnien, li tinsab
bejn il-Bieb ta’ Sijon u 1-Bieb
tad-Demel, imsejha Beth
Shalom Garden, kienet saret
mill-Christian International
Organisation Beth Shalom ta
Zurich, li kienet sponsorjat
dan il-progett bhala protesta
pozittiva kontra d-decizjoni
1i -UNESCO kienet hadet
f-1974 dwar li ma kellhomx
isiru skavi minn arkeologi
Israeljani f’Gerusalemm.
Nittamaw li dawn il-fdalijiet
prezzjuzi li ghadhom
imharsin taht il-Kwartier
Lhudi ta® Gerusalemm,
fiz-zona taht il-parkegg

qrib Habad Street u 1-bini

li hemm sat-tarf tas-swar
Ottomani, xi darba jkunu




jistghu jitgawdew mill-
vizitaturi li huma interessati
f’wahda mill-isbah

knejjes tal-era Bizantina
f’Gerusalemm.

Ir-rakkont apokrifu
tal-Protovangelu ta’
Gakbu dwar
il-Prezentazzjoni ta’
Marija fit-Tempju

I1-Knisja ta’ Nea Theotckos
hi importanti ghalina

bhala Insara u pellegrini
fl-Art Imgaddsa, ghax hi
marbuta ma’ grajja helwa
fil-hajja tal-Vergni Marija,

li hi ¢celebrata bghozza
partikulari mill-Knejjes
Ortodossi, u li ahna
1-Kattolici wkoll infakkruha
fil-festa tal-Prezentazzjoni
fit-Tempju tal-Vergni Marija
nhar il-21 ta’ Novembru,
festa li, kif rajna, hi marbuta
direttament mad-data tal-
konsagrazzjoni tal-Knisja
ta’ Nea Theotokos fis-sena
543. Il-grajja naqrawha
fil-kitba apokrifa msejha
Protovangelu ta’ Gakbu,
kitba li twieldet fi hdan il-
komunita Lhudija-Kristjana
ta’ Gerusalemm, u li giet
attribwita lil Gakbu, 1-ewwel
isqof ta’ Gerusalemm, li
t-tradizzjoni thalltu mal-
appostlu Gakbu “iz-Zghir”,
jew Gakbu “bin Alfew”,

jew Gakbu “hu 1-Mulej” Xi
kultant hu maghruf ukoll
bl-isem “Gakbu 1-Gust,”
megjus bhala l-ewwel isqof
ta’ Gerusalemm li miet
martri fis-sena 62 imwaddab
mill-pinnaklu tat-Tempju
ghal isfel.

1l-Protovangelu ta’ Gakbu
nkiteb bil-Grieg madwar
is-snin 140-170, u ghandu
l-iskop li jelabora r-rakkonti
tat-tfulija ta’ Gest li nsibu
fl-Evangelji kanonici ta
Mattew 1-2 u Luga 1-2. Fih
niltaqghu mal-ismijiet tal-
genituri ta’ Marija, Gwakkin
u Anna, u mar-rakkont tat-
twelid tal-Vergni Marija. Fil-
fatt nistghu nghidu li xi festi
li niccelebraw fil-kalendarju
liturgiku jsibu I-bazi storika
taghhom proprju fdin
il-kitba apokrifa. Dawn
jinkludu t-Twelid ta’ Marija
(8 ta’ Settembru), il-
Prezentazzjoni ta’ Marija fit-
Tempju (21 ta’ Novmebru),
l-Annun¢jazzjoni fit-
tradizzjoni tal-Knejjes
Orjentali (25 ta Marzu) u
1-Gherusija ta’ Marija ma’
San Guzepp (23 ta’ Jannar).

Il-festa tal-Prezentazzjoni
ta’ Marija fit-Tempju hi
antikissima fil-liturgija
tal-Knejjes Orjentali.
L-Imperatur ta’ Bizanzju
Mikiel Comnenos
isemmieha fl-1166. Meta
fl-1372 il-Papa Girgor

XI baghat lil Philippe de
Maizieres, nobbli Franciz
bhala ambaxxatur tieghu
f ’Cipru, dan irrakkontalu
kemm il-Griegi kienu
jiccelebraw bsolennita din
il-festa Marjana. Girgor
IX dahhal din il-festa fil-
kalendarju tal-kurja papali
f’Avignon. Il-Papa Sistu

V {1-1585 introduca din
il-festa fil-liturgija Rumana,
u Klement VIII sawwar
uffic¢ju proprju ghal din

il-festa li giet mifruxa mal-
Kristjanita. Il-kalendarju
liturgiku attwali, tas-sena
1969, zamm din it-Tifkira
liturgika minhabba s-sens
profond teologiku li juri lil
Marija bhala t-Tempju tal-
Patt il-gdid.

Ir-rakkont tal-Prezentazzjoni
tal-Vergni Marija fit-Tempju
nsibuh fil-kapitlu 7 tal-
Protovangelu ta’ Gakbu:
“Meta t-tifla [Marija] kellha
sentejn, Gwakkin qal lil
Anna: «Biex inzommu
l-weghda li ghamilna,

ejjew nehduha fit-tempju
tal-Mulej, sabiex is-Sid ma
jkunx kontrina u hekk ma
jilgax l-offerta taghna.»
Anna wiegbet: «Ejjew
nistennew sa ma jkollha tliet
snin, sa ma t-tifla ma tibgax
tfittex izjed lil missierha u lil
ommbha.» Gwakkin wiegeb:
«Nistennew.» Meta t-tifla
ghalqet tliet snin, Gwakkin
qal: «Sejhu lil ulied il-Lhud
li huma bla tebgha: kull
wahda minnhom tiehu
fjakkola tagbad u zZzommha
mixghula sakemm it-tifla
ma tergax lura u qalbha ma
tingibidx lejn il-hwejjeg li
huma barra mit-tempju tal-
Mulej.» Dawk hekk ghamlu
sa ma telghu fit-tempju tal-
Mulej. I1-qassis lagaghha, u
wara li biesha, berikha u qal
dan il-kliem ta’ staghgib: «II-
Mulej sebbah lil ismek fil-
generazzjonijiet kollha. F1-
ahhar jum il-Mulej ghad juri
il-fidwa tieghu fik lil ulied
Israel.» Imbaghad qeghedha
bilgieghda fuq it-tielet targa
tal-altar, ul-Mulej Alla

libbisha bil-grazzja tieghu; u hi Riferenzi

bdiet tizfen fuq riglehaud-dar =

kollha ta’ Israel bdiet thobbha. Meir Ben-Dov, Found After
I1-genituri taghha baqghu 1400 Years - The Magnificent

mistaghgbin u bdew ifahhrulil  Neq, in Biblical Archaeological
Alla Sid ta’ kollox ghax it-tifla Review, December 1977.

ma urietx li trid terga’ lura.
Marija kienet imrobbija fit-
tempju tal-Mulej bhal hamiema
safja, u kienet tircievi l-ikel
minn idejn l-anglu”

Oren Gutfeld, The Emperor’s
New Church on Main

Street, Jerusalem, in Biblical
Archaeological Review Vol. 39,

No. 6 (Nov-Dec 2013).
Is-simbolizmu hu evidenti f dan

ir-rakkont, li jpingi lil Marija
bhala dik li giet ikkonsagrata
biex tkun Tempiju li jilqa’

fih il-glorja ta’ Alla ta’ Israel
fil-misteru tal-Inkarnazzjoni.
Dan is-simbolizmu hu

evidenti fil-festa Orjentali tal-
Prezentazzjoni tat- Theotdkos.
II-kovtaxiov (kontakion), jew
poezija liturgika forma ta’ innu
f'din il-festa jinseg dan it-tifhir:
“It-Tempju l-aktar safi tas-
Salvatur / Il-kamra prezzjuza u
Vergni tieghu / It-tezor prezzjuz
tal-glorja ta’ Alla / illum hi
pprezentata fid-dar tal-Mulej.

/ Hi ggib maghha l-grazzja tal-
Ispirtu. / Ghaldagstant l-angli
ta’ Alla jfahhruha: / Tassew din
il-mara hi I-ghamara tal-genna.”

